
sisifem
da Leo Tuor

0z cu nus vein mirau da finiastra ora era il sulegl sedestadaus il prau era
verds la flur era s’aviarta igl utschi cantava il tgaper craschlava nus vein
spuentau las mustgas priu il caz ord cuschina schau i atras il latg sulviu e
schau naven puncts e comas mintgin drova il tschurvi tier nus nus vein
schau buglir I'aua mez en scafa pala e barschun legiu la gaseta dil
redactur ed il cudisch dil poet silsuenter vein nus legiu sogn augustin igl
anteriur pucont essan denton buca vegni da sedecider dad ir a messa
silsuenter tut vein nus scret pign per honorar e glorificar il bustap pign
nus vein magliau supa e tgau nuorsa e smugliau schnecs en bara essan i
sin cuma senza serar igl esch culla clav

oz ei matg enzena dil firmament ei giomber glina pleina senza surir allas
3.01 il parler suna sia suna e suri ils mulins e las molas ein stadas eri ed ei
sgrezia tutina ils dents las misialas ein staunclas lein esser ei fa fin
schiglioc vegn fatg fin culla bibla sut bratsch la tora enta maun il coran si
dies ed il manifest en sac mein nus a casa in spért dil temps vagabunde-
scha per la tiara il spért dalla cilivisaziun (sic) cun ses aults mirs da
fermada culs maletgs da carigiet e culla poesia dad xy ei para a nus ch’ils
sbiers seigien morts tut che mira en 7 vanauns enstagl vuler mirar las
cauras digl uestg il clavau ei sposaus sias larmas ein schetgas ils vadials
tegnan la cua agradsi e filan dalla plaunca si la plaunca ei macorta il
tschiel ei ners scol giavel las puns sestorschan il marcau vegn disfatgs en
70 ons las mumas pliran pil fegl dil carstgaun enstagl star vid lur laisch ed
il pur sega ses maghers meta dus trufels cava forsa els d’atun retila ses
subsidis e selamenta ferton che aubert letga il tgil a ghotbzadeh las
mumias ein serabitschadas ord tschaler il talér stat daditg eri tut che sa
nua che la talpa ha dau las alas pusentas dil talpun ein rutas ganimed va
enta letg cun femnas sisifos rocla il carpun dil cuolm entasi. el sisifescha.
dedalos ei negaus lindbergh spetga sin siu confeti I'uiara absurda en-
tscheiva la sminuaziun sto entscheiver il pur sega tarlictarlac siu magher
meta ses trufels bata la faultsch dat en in per zufens fa 6 empau lena da
plata e da pegna pren il vafaroc giud il crutsch meta la buis si dies e va
ell'uiara giustificada seta il siet el venter agl inimitg alarm da gas I'arclina
senclina il segal sestorscha e smarschescha il schuldau tila la masca sin
fatscha meta il cup d’itschal sin tgau semtga la squetra d’atropin patratga

vid ils nas dils camiuns che van all'uiara patratga vid las bubrolas
fantasticas dils tancs armai patratga vid ils venters grischs dils bumbers
patratga vid la gegna dil helicopter ueta patratga vid ils herox romel
napoleon caesar carli austerlitz sulegl bibracte obelix schweik il clavau
seplaca en sesez las flurs flureschan gie ed amen (épatez le bourgeois)

cuntinuaziun suonda

Sisifus

